
ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ
1. Իրավական ակտի անհրաժեշտությունը (նպատակը)

<<Ռազմական գործողությունների հետևանքով 1992 թվականի օգոստոսի 8-ին Արծվաշեն համայնքից բռնի տեղահանված ընտանիքների բնակարանային պայմանների բարելավման հայեցակարգին հավանություն տալու մասին>> Հայաստանի Հանրապետության կառավարության արձանագրային որոշման նախագիծը մշակվել է ի կատարումն Հայաստանի Հանրապետության կառավարության 2009 թվականի դեկտեմբերի 24-ի N1523-Ն որոշմամբ հաստատված Հայաuտանի Հանրապետության կառավարության 2010 թվականի գործունեության միջոցառումների ծրագրի 84-րդ կետի: 

1.1 
Կարգավորման հարաբերությունների ներկա վիճակը և առկա խնդիրները.

Ռազմական գործողությունների հետևանքով 1992 թվականի օգոստոսի 8-ին Արծվաշեն համայնքից բռնի տեղահանված 633 ընտանիքներ բնակություն են հաստատել ՀՀ Գեղարքունիքի մարզի տարբեր համայնքներում:  

Նշված ընտանիքների բնակարանային պայմանների բարելավմանն աջակցելու նպատակով 1993-2002 թվականների ընթացքում ՀՀ կառավարության կողմից ընդունվել են մի շարք որոշումներ, որոնց համաձայն տրամադրվել է աջակցություն` արտոնյալ երկարաժամկետ վարկի տեսքով և միանվագ անհատույց ֆինանսական աջակցություն` բնակելի տների գնման կամ վերանորոգման համար: 

Արտոնյալ երկարաժամկետ վարկի տեսքով աջակցություն ստացած 447 անձանցից 381-ը հիմնականում ձեռք են բերել նախկին Կրասնոսելսկի տարածաշրջանի բնակավայրերից հեռացած բնակիչների` 1900-1910-ական թվականներին կառուցված խարխլված և վերանորոգման կարիք ունեցող փայտաշեն (մասնակիորեն հարդահողային աղյուսներով կամ խամքարե շարվածքով իրականացված) բնակելի տները: 

Միանվագ անհատույց ֆինանսական աջակցության հաշվին բնակիչները մասնակիորեն վերանորոգել են իրենց բնակելի տները:

ՀՀ կառավարության 2007 թվականի դեկտեմբերի 27-ի N1568-Ն որոշմամբ արտոնյալ երկարաժամկետ վարկ ստացած ընտանիքները ազատվել են տրամադրված վարկերի վերադարձման պարտավորություններից` վարկառուներին հատկացված վարկային գումարները ձևակերպելով որպես ՀՀ կառավարության կողմից վերջիններիս տրամադրված պետական աջակցություն: 

Չնայած իրականացված միջոցառումներին` արծվաշենցիները շարունակում են բնակվել շահագործման ժամկետը սպառած և քայքայված, բնակության համար ոչ պիտանի վիճակում գտնվող փայտաշեն տներում: 

Հարկ է նշել, որ արծվաշենցիներին ցուցաբերված աջակցության տրամադրման հիմքում դրվել է սոցիալական արդարության և հավասարության սկզբունքը, ըստ որի աջակցությունը տրամադրվել է ընտանիքի մեկ շնչի հաշվով ֆինանսական միջոցների հաշվարկով, որոնց չափով տների պահպանմանն ու անվտանգ շահագործմանն ուղղված լուրջ միջոցառումներ չեն   իրականացվել:   Միջոցները    ուղղվել    են    հիմնականում    ընթացիկ    վերանորոգման աշխատանքների կատարմանը, ինչը չէր կարող նպաստել բնակելի տների սպառողական հատկանիշների բարձրացմանը` տեխնիկական վիճակի բարելավմանը: 

Արծվաշեն համայնքի ղեկավարի կողմից 2010 թվականի մարտի 16-ի դրությամբ հաստատված ցուցակների համաձայն Արծվաշեն համայնքից բռնի տեղահանված ընտանիքների թիվը կազմում է 704, որոնցից 652 ընտանիքներ բնակություն են հաստատել ՀՀ Գեղարքունիքի մարզի բնակավայրերում և 52 ընտանիքներ` այլ մարզերի բնակավայրերում:

Արծվաշենցիների ընդհանուր թվից 380-ը բնակվում են սեփականության իրավունքով ձեռք բերված բնակելի տներում (բնակարաններում), 133-ը` 1992 թվականին հանրապետությունից հեռացած ադրբեջանցիներից ձեռք բերված, սակայն սեփականության իրավունքը չգրանցած բնակելի տներում, 40-ը` բազմաբնակարան շենքերի բնակարաններում և 151-ը` ժամանակավոր կացարաններում: 

Նկատի ունենալով, որ արծվաշենցի ընտանիքների մեծ մասը` լինելեվ սոցիալապես անապահով, ընդգրկված են ընտանեկան նպաստի համակարգում և իրենց միջոցներով հնարավորություն չունեն հոգալու բնակարանային խնդիրները, անհրաժեշտություն է առաջանում պետական աջակցությամբ լուծելու նրանց բնակարանային խնդիրները: 

Արծվաշենցիների ընտանիքների բնակարանային ապահովմանն ուղղված պետական աջակցությամբ իրականացվելիք ծրագրերի շրջանակներում շահառուների ընտրության և բնակարանային խնդիրների լուծման առաջնահերթության որոշման նպատակով անհրաժեշտություն է առաջացել մասնագիտացված կազմակերպության կողմից նրանց բնակելի տների տեխնիկական վիճակի  հետազննության` համայնքի ղեկավարի կողմից հաստատված ցուցակի համաձայն: 

Այդ աշխատանքների համար ՀՀ կառավարության 2010 թվականի ապրիլի 15-ի N402-Ա որոշմամբ հատկացված 16.0 մլն.դրամ միջոցների հաշվին <<Հայսեյսմշին և ԿՊ ԳՀԻ>> ԲԲ ընկերության կողմից իրականացվել է ՀՀ Գեղարքունիքի և այլ մարզերի բնակավայրերում արծվաշենցիների կողմից սեփականության իրավունքով ձեռք բերված (380) և 1992 թվականին հանրապետությունից հեռացած ադրբեջանցիներից ձեռք բերված, սակայն սեփականության իրավունքը չգրանցած (133) 513 բնակելի տների տեխնիկական վիճակի հետազննություն:  

Կատարված հետազննության արդյունքներով 1 բնակելի տան տեխնիկական վիճակը գնահատվել է 5-րդ (մասնակի կամ լրիվ փլված շենքեր), 330-ի` 4-րդ (վթարային, հետագա շահագործման համար վտանգավոր), 96-ի` 3-րդ (անբավարար տեխնիկական  վիճակում գտնվող,  ուժեղացման-վերականգնման ենթակա)  և  86-ի` 2-րդ (բավարար տեխնիկական վիճակում գտնվող, շահագործման համար պիտանի) աստիճանի վնասվածության:

Արդյունքում, հետազննված 513 բնակելի տներից 331-ը, կամ 65%-ը  կազմում են 5-րդ և 4-րդ աստիճանի վնասվածություն ունեցող տները: 
1.2
 Առկա խնդիրների առաջարկվող լուծումները. 

Հայեցակարգով առաջարկվող դրույթների համաձայն Արծվաշեն համայնքից բռնի տեղահանված, Հայաստանի Հանրապետության Գեղարքունիքի և այլ մարզերի  բնակավայրերում բնակություն հաստատած 704 ընտանիքներից առաջնահերթ կարգով բնակարանային   խնդիրների   լուծման   կարիք   ունեն   482   ընտանիքներ,   որոնցից  151-ը` ժամանակավոր կացարաններում և 331-ը` 5-րդ և 4-րդ աստիճանի վնասվածություն ունեցող վթարային բնակելի տներում բնակվող:

Բնակարանային   խնդիրների   լուծման   կարիք   ունեցող   ընտանիքներից  416-ի բնակարանային խնդիրը առաջարկվում է լուծել բնակարանային շինարարության ծրագրերի շրջանակներում կառուցված բազմաբնակարան շենքերի բնակարանների և բնակելի տների հատկացմամբ, 66-ը`  շուկայից բնակելի տուն (բնակարան) ձեռք բերելու համար անհատույց պետական ֆինանսական աջակցության տրամադրմամբ:

Արծվաշենցիների բնակապահովման հարցի լուծման ուղղությունների կիրառման մասով առաջարկվում է ցուցաբերել տարբերակված մոտեցումներ` 

- 10-ից ավել արծվաշենցի ընտանիքներ ունեցող համայնքներում կառուցվող բազմաբնակարան շենքերի բնակարանների կամ իրենց պատկանող հողամասերում բնակելի տների հատկացմամբ: 

Ընդ որում, ժամանակավոր կացարաններում և 1992 թվականին հանրապետությունից հեռացած ադրբեջանցիներից ձեռք բերված, սակայն սեփականության իրավունքը չգրանցած բնակելի տներում բնակվող ընտանիքների բնակարանային խնդիրը առաջարկվում է լուծել կառուցված բազմաբնակարան շենքերի բնակարանների, իսկ սեփականության իրավունքով պատկանող բնակելի տներում բնակվող 244 ընտանիքներինը` իրենց տնամերձ հողամասերում նոր բնակելի տների կառաւցմամբ:

-մինչև 10 ընտանիք ունեցող համայնքներում` շուկայից բնակելի տուն (բնակարան) ձեռք բերելու համար անհատույց պետական ֆինանսական աջակցության տրամադրմամբ:

2. Կարգավորման առարկան` 

Պետական աջակցության միջոցով ռազմական գործողությունների հետևանքով 1992 թվականի օգոստոսի 8-ին Արծվաշեն համայնքից բռնի տեղահանված և ՀՀ Գեղարքունիքի և այլ մարզերի համայնքներում բնակություն հաստատած ընտանիքների բնակարանային պայմանների բարելավման հարցերի լուծմանն ուղղված պետական քաղաքականության հետագա քայլերի հստակեցումն է: 

3. Իրավական ակտի կիրառման դեպքում ակնկալվող արդյունքը.

Իրավական ակտի կիրառման արդյունքում ակնկալվում է պետական աջակցությամբ լուծել Արծվաշեն համայնքից բռնի տեղահանված 482 ընտանիքների բնակարանային խնդիրները:

ՀՀ քաղաքաշինության նախարար Վարդան Վարդանյան
